
Sumbangan Sektor Bioekonomi Dijangka Kekal 11.3 

Peratus 

 

KUALA LUMPUR, 30 Nov (Bernama) -- Sektor bioekonomi negara dijangka 

mengekalkan sumbangan sebanyak 11.3 peratus kepada Keluaran Dalam Negara 

Kasar (KDNK), tahun ini. 
 

Pemangku Ketua Pegawai Eksekutif Perbadanan Bioekonomi Malaysia 

(Bioeconomy Corp) Syed Agil Syed Hashim berkata ia menyamai sumbangan 

sebanyak 11.3 peratus atau RM130.8 bilion bagi KDNK tahun lepas. 
 

"Setakat November 2016, sejumlah 28 projek di bawah Program Pembangunan 

Komuniti Bioekonomi (BCDP) sudah dilaksanakan di seluruh negara. 
 

"Projek-projek itu termasuk usaha penghasilan rumpai laut, cendawan dan 

penternakan lebah yang membabitkan 747 pengusaha dan mampu memberi impak 
langsung kepada seramai 3,586 penduduk kampung di seluruh Malaysia. 

 
"Menerusi projek-projek ini, saya yakin sumbangan terhadap KDNK akan kekal 

menyamai tahun lepas," katanya kepada pemberita selepas melancarkan Projek 

BCDP Sabah, di sini, Rabu. 
 

Syed Agil berkata, lebih 30 projek BCDP akan dilaksanakan pada tahun depan dan 

menumpukan masyarakat setempat, khususnya kalangan B40 (40 peratus 
berpendapatan terendah) bagi membantu mereka menjana pendapatan lebih tinggi. 

 
"Perbadanan ini juga akan berperanan sebagai pihak memadankan perniagaan 

antara masyarakat setempat dengan syarikat peneraju," katanya. 

 
BCDP merupakan komponen utama Program Pemacu Bio di bawah Program 

Transformasi Bioekonomi yang diperkenalkan pada Oktober 2012. 

 
-- BERNAMA 

Hanya Satu Pusat Pemindahan Dibuka Di Terengganu 

 

KUALA TERENGGANU, 1 Dis (Bernama) -- Hanya satu pusat pemindahan banjir 
masih dibuka di negeri ini iaitu di Sekolah Kebangsaan Chendering yang 

menempatkan tujuh orang dari tiga keluarga. 

 
Pemangku Pengarah Jabatan Kemajuan Masyarakat Terengganu, Rusmi Mahmood 

berkata 322 orang dari 329 mangsa yang berada di empat pusat pemindahan 
sebelum ini telah dibenarkan pulang susulan air telah surut di kawasan mereka. 

 

Beliau berkata penduduk terutama di kawasan rendah perlu terus berwaspada 

berikutan Jabatan Meteorologi meramalkan hujan lebat dijangka berterusan 

sehingga Sabtu ini. 

 

-- BERNAMA 

